
PROPOSTA GĦAL DEĊIŻJONI TAL-PARLAMENT EWROPEW

dwar il-ħatra proposta ta' Oskar Herics bħala Membru tal-Qorti tal-Awdituri
(C7-0009/2014 – 2014/0802(NLE))

(Konsultazzjoni)

Il-Parlament Ewropew,

– wara li kkunsidra l-Artikolu 286(2) tat-Trattat dwar il-Funzjonament tal-Unjoni 
Ewropea, skont liema artikolu ġie kkonsultat mill-Kunsill (C7-0009/2014),

– wara li kkunsidra l-Artikolu 108 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Kontroll tal-Baġit (A7-0128/2014),

A. billi l-Kumitat għall-Kontroll tal-Baġit tal-Parlament evalwa l-kwalifiki tal-kandidat 
propost, b'mod partikolari fir-rigward tar-rekwiżiti stipulati fl-Artikolu 286(1) tat-Trattat 
dwar il-Funzjonament tal-Unjoni Ewropea;

B. whereas at its meeting of 17 February 2014 the Committee on Budgetary Control heard 
the Council's nominee for membership of the Court of Auditors;

1. Jagħti opinjoni favorevoli dwar il-proposta tal-Kunsill għall-ħatra ta' Oskar Herics bħala 
Membru tal-Qorti tal-Awdituri ;

2. Jagħti istruzzjonijiet lill-President tiegħu sabiex jgħaddi din id-deċiżjoni lill-Kunsill u, 
għal skopijiet ta' informazzjoni, lill-Qorti tal-Awditurikif ukoll lill-istituzzjonijiet l-oħra 
tal-Unjoni Ewropea u lill-istituzzjonijiet ta' verifika tal-Istati Membri.



PE528.020v02-00 4/18 RR\1020102MT.doc

MT

ANNESS 1: IL-CURRICULUM VITÆ TA' OSKAR HERICS

Edukazzjoni 

1976 Bundesgymnasium u Bundesrealgymnasium f'Mattersburg, eżami ta' 
maturità (Reifeprüfung) 

1982 Studji tal-Liġi fl-Università ta' Vjenna, Masters fil-Liġi
mill-1992 Korsijiet magħżulin fl-Università tal-Ekonomija ta' Vjenna

Taħriġ ulterjuri speċjalizzat u orjentat lejn l-iżvilupp personali fil-
Qorti tal-Awdituri Awstrijaka
 

Karriera
 
1982 Traineeship legali fil-Qorti Kriminali Distrettwali ta' Vjenna 
1982/1983 Servizz militari mal-Forzi Armati Federali Awstrijaċi 
1983 Amministrazzjoni tal-posta u tat-telegrafu (awditjar) 
1991 Bidu tax-xogħol fil-Qorti tal-Awdituri Awstrijaka (awditur fid-

Dipartiment tal-Enerġija) 
1995 Membru tad-Dipartiment tal-Awditjar Intern fil-Qorti tal-Awdituri 

Awstrijaka (sal-2001) 
1996 Kap tal-Awditjar, Dipartiment tat-Trasport u l-Linji tal-Ferrovija 
1998 Kap tal-Awditjar u Viċi Kap, Dipartiment tar-Riċerka 
1998 Membru fil-Kunsill tal-Persunal fil-Qorti tal-Awdituri Awstrijaka (sal-

2003) 
2003 Kap, Dipartiment tal-Banek u tal-Ġestjoni tad-Dejn
2006 Espert għall-Qorti tal-Awdituri Awstrijaka fil-Kumitat tad-Dejn tal-

Gvern (sa Ottubru 2013) 
2007 Rappreżentant għall-Qorti tal-Awdituri Awstrijaka fil-Kumitat 

Permanenti għall-Estimi u l-Approvazzjonijiet tal-Kontijiet tal-
Awtoritajiet Lokali - Kumitat VR (sal-2009) 

2008 Viċi Kap, Taqsima 4 (Finanzi u Sostenibbiltà) 
2011 Kap, Taqsima 5 (Finanzi u Ekonomija) 

ANNESS 2: TWEĠIBIET TA' OSKAR HERICS GĦALL-KWESTJONARJU

KWESTJONARJU GĦALL-KANDIDATI GĦALL-KARIGA TA' MEMBRU TAL-
QORTI TAL-AWDITURI

Esperjenza professjonali

1. Iddeskrivi l-aspetti l-iktar importanti tal-esperjenza professjonali tiegħek fl-oqsma 
tal-finanzi pubbliċi, tal-amministrazzjoni u tal-awditjar tal-amministrazzjoni pubblika.

Sa mid-dħul tiegħi fil-Qorti tal-Awdituri Awstrijaka fis-sena 1991, kelli x'naqsam mal-
awditjar tal-amministrazzjoni pubblika u ta' intrapriżi pubbliċi. Fil-funzjonijiet kollha 
eżerċitati minni fil-Qorti tal-Awdituri Awstrijaka – bħala awditur, kap tal-awditjar, kap ta' 
dipartiment u kap ta' taqsima – applikajt b'suċċess il-firxa sħiħa tat-tipi tal-awditjar li huma 
applikati wkoll mill-Qorti Ewropea tal-Awdituri (awditjar finanzjarju, awditjar tal-konformità 
u awditjar tal-prestazzjoni). B'mod partikolari permezz ta' iktar minn 100 awditu mwettaq 
minni kif ukoll permezz tal-parteċipazzjoni tiegħi fl-attivitajiet nazzjonali u internazzjonali ta' 
istituzzjonijiet statali tal-awditjar, irnexxieli nikseb għarfien profond u esperjenza estensiva 
fil-qasam tal-awditjar.

L-awditi mwettqa minni jew dawk li saru taħt it-tmexxija tiegħi kienu jikkonċernaw spettru 
wiesa' ta' korpi amministrattivi f'livell federali u f'dak tal-Länder, intrapriżi u entitajiet oħrajn 
fis-settur tal-enerġija, it-trasport, l-agrikoltura, il-kultura u l-avvenimenti, ir-riċerka, u fis-
settur bankarju u finanzjarju. Fit-tmien snin tal-attività tiegħi bħala kap tad-dipartiment tal-
awditjar responsabbli għall-banek u l-ġestjoni tad-dejn, il-prijoritajiet tal-awditi li kienu taħt 
it-tmexxija tiegħi kienu l-valutazzjoni (i) tal-ġestjoni finanzjarja fil-livell federali, f'dak tal-
Länder u f'dak muniċipali, (ii) ta' operazzjonijiet speċifiċi tal-investiment fil-Länder federali, 
(iii) ta' tranżazzjonijiet finanzjarji riskjużi ta' intrapriżi pubbliċi, (iv) tal-effettività tas-Sistema 
Interna ta' Kontroll fil-ġestjoni finanzjarja tal-awtoritajiet lokali kif ukoll (v) tal-ġestjoni 
finanzjarja ta' banek pubbliċi (inkluż il-Bank Nazzjonali tal-Awstrija) u tal-effettività tas-
sistemi ta' superviżjoni finanzjarja (superviżjoni tas-suq finanzjarju, l-iskema bankarja). Ir-
rapporti kritiċi mfassla mill-Qorti tal-Awdituri Awstrijaka f'dan il-kuntest irnexxielhom 
jagħtu bidu għal sensiela ta' passi reformatorji, bħal pereżempju l-adozzjoni ta' liġijiet dwar il-
projbizzjoni tal-ispekulazzjoni jew ir-regolamentazzjoni mill-ġdid tas-superviżjoni 
finanzjarja, wasslu għal analiżi intensiva tar-responsabbiltajiet politiċi fil-parlamenti 
nazzjonali u reġjonali Awstrijaċi u taw kontribut sinifikanti għal titjib fit-twettiq tal-kompiti 
pubbliċi fil-qasam tal-ġestjoni finanzjarja mill-korpi statali relevanti.

Fil-funzjonijiet li eżerċitajt għal iktar minn għaxar snin bħala kap ta' dipartiment u kap ta' 
taqsima, minbarra l-attività attwali tal-awditjar kont responsabbli wkoll għat-tmexxija u l-
iżvulipp tal-impjegati, l-użu tar-riżorsi ekonomiċi u l-organizzazzjoni tal-attività relatata mal-
awditjar fl-unitajiet immexxija minni, l-istabbiliment ta' approċċi għall-awditjar u l-
assigurazzjoni tal-kwalità kif ukoll ir-rappreżentazzjoni għall-Qorti tal-Awdituri Awstrijaka 
fil-livell nazzjonali u internazzjonali.

Barra minn hekk, f'livell bilaterali, Ewropew u internazzjonali ħdimt ukoll b'mod attiv fl-

estensjoni u l-ottimizzazzjoni tal-kooperazzjoni fin-netwerk għall-kontroll pubbliku tal-
finanzi. Dan seħħ fost l-oħrajn permezz tal-parteċipazzjoni f'seminars, workshops u laqgħat 
għall-iskambju tal-esperjenzi professjonali ma' Istituzzjonijiet Supremi ta' Awditjar barranin 
(il-Kroazja, is-Slovakkja, il-Maċedonja) kif ukoll permezz ta' awditjar parallel li twettaq taħt 
ir-responsabbiltà tiegħi ma' korpi barranin ta' kontroll (pereżempju dwar it-temi "Adattamenti 
għat-tibdil fil-klima fil-livell Ewropew", "Eurofisc" jew "Kostijiet tal-kontrolli" fi ħdan il-
Grupp ta' Ħidma Fondi Strutturali IV tal-Kumitat ta' Kuntatt għall-Presidenti mill-Qorti 
Ewropea tal-Awdituri u l-Istituzzjonijiet Supremi ta' Awditjar tal-Istati Membri fl-UE.

Matul il-ħidma tiegħi bħala kap ta' taqsima responsabbli għall-finanzi tal-UE, kelli x'naqsam 
mill-qrib ma' temi relatati mal-UE u kelli ċ-ċans insir naf sew il-mod kif taħdem il-Qorti 
Ewropea tal-Awdituri. Dan seħħ fil-forma tat-tfassil tar-rapport finanzjarju annwali tal-UE, 
permezz tal-parteċipazzjoni konkomitanti f'awditi mmexxija mill-Qorti Ewropea tal-Awdituri 
fl-Awstrija u fil-forma tat-twettiq ta' awditi indipendenti b'relazzjoni mal-UE, bħal 
pereżempju l-Programm LEADER 2013 u l-Miżuri Agroambjentali (ÖPUL) mill-2007 sal-
2013. Oqsma sinifikanti ta' nefqa mill-baġit tal-UE, bħal fost l-oħrajn l-agrikoltura, l-iżvilupp 
tar-reġjuni rurali, l-ambjent, il-politika reġjonali, l-impjieg u affarijiet soċjali, huma jew kienu 
ppreżentati wkoll fid-dipartimenti tal-awditjar tat-taqsimiet immexxija minni. L-awditi tal-
prestazzjoni mwettqa fil-kamp ta' kompetenza tiegħi dwar dawn it-temi importanti tal-UE 
ppermettewli nagħti ħarsa fil-fond lejn l-istruttura tal-baġit tal-UE kif ukoll lejn il-modus 
operandi tal-Fondi Strutturali u l-Fondi Agrikoli.

Barra minn hekk, mill-2006 sal-2013 bħala espert fil-qasam finanzjarju u baġitarju kont 
membru fil-Kumitat ta' Ħidma dwar id-Dejn tal-Gvern, korp ta' konsultazzjoni tal-Gvern 
Federali tal-Awstrija, u rappreżentant għall-Qorti tal-Awdituri fil-Kumitat Permanenti għall-
Estimi u l-Approvazzjonijiet tal-Kontijiet tal-Awtoritajiet Lokali. F'dawn il-funzjonijiet 
irnexxieli nsaħħaħ l-għarfien tiegħi lil hinn mill-attività tal-awditjar b'mod partikolari rigward 
il-ġestjoni finanzjarja fil-livell federali, f'dak tal-Länder u f'dak muniċipali u rnexxieli 
ninkorpora b'suċċess l-esperjenza tiegħi mill-attività tal-awditjar fil-valutazzjoni tas-
sitwazzjoni finanzjarja u l-analiżi tas-sostenibbilità u kwalità tal-politika baġitarja tar-
Repubblika tal-Awstrija.

2. Liema huma t-tliet deċiżjonijiet l-iktar importanti li kont involut fihom fil-ħajja 
professjonali tiegħek?

It-tliet oqsma ta' deċiżjoni bil-parteċipazzjoni tiegħi jirrigwardaw eżempji prattiċi mill-attività 
tiegħi bħala kap tal-awditjar fil-Qorti tal-Awdituri Awstrijaka:

1. Immedjatament wara l-ewwel sinjali tal-kriżi finanzjarja dinjija fis-sena 2007, u bħala kap 
tad-Dipartiment tal-Awditjar għall-Banek u l-Ġestjoni tad-Dejn mis-sena 2008, tajt bidu għat-
twettiq ta' awditi tal-prestazzjoni fil-qasam tal-ġestjoni finanzjarja fil-livell federali, f'dak tal-
Länder u f'dak muniċipali u bħala kuntrattur kont responsabbli għall-implimentazzjoni mill-
ippjanar sal-kitba tar-rapport. L-attivitajiet estensivi tal-awditjar kienu kkonċentrati fuq l-
oqsma tal-ġestjoni tad-dejn, tal-użu ta' strumenti finanzjarji, b'mod partikolari tan-negozji ta' 
derivattivi, il-ġestjoni tal-investimenti kif ukoll il-ġestjoni tar-riskju u tal-effettività tas-
sistemi ta' superviżjoni u ta' awditjar intern. Ir-rapporti tal-awditjar, u l-problemi li 
identifikaw, fost l-oħrajn indikaw potenzjal kbir tat-telf ta' ftit inqas minn EUR 300 miljun fil-
qasam tal-Aġenzija Federali Awstrijaka għall-Finanzjament responsabbli għall-ġestjoni 

finanzjarja tal-Gvern Federali minħabba tranżazzjonijiet finanzjarji riskjużi, ipproduċew 
effetti estensivi billi r-rapport (i) serva bħala bażi għal Grupp ta' Ħidma mwaqqaf fl-ogħla 
livell politiku (Kanċillier Federali u Ministru Federali għall-Finanzi), (ii) kellu bħala riżultat 
ir-regolamentazzjoni legali mill-ġdid ta' rekwiżiti tal-konformità fl-Aġenzija Federali 
Awstrijaka għall-Finanzjament, (iii) tqies bħala evidenza li tiġġustifika l-projbizzjoni tal-
istituzzjonijiet pubbliċi li jwettqu operazzjonijiet finanzjarji spekulattivi li ġiet introdotta 
sussegwentement, (iv) wassal għat-titjib fis-sistemi interni ta' awditjar u t-tisħiħ ta' approċċi 
metodoloġiċi relatati mal-awditjar fil-livelli kollha tal-awtoritajiet lokali u reġjonali u 
(v) b'hekk ikkontribwixxa biex isaħħaħ is-sostenibbiltà tal-finanzi pubbliċi.

L-awditu tal-prestazzjoni li jikkonċerna "l-istrumenti ta' finanzjament għall-awtoritajiet 
lokali" ġie kklassifikat mill-INTOSAI, l-organizzazzjoni internazzjonali tal-Istituzzjonijiet 
Supremi ta' Awditjar, bħala "awditu paradigmatiku" fis-sena 2010, meta sa dak iż-żmien kien 
hemm biss tnax-il awditu madwar id-dinja rikonoxxuti b'dan il-mod. Bħala eżempji ta' awditi 
nazzjonali partikolarment effettivi, dawn iservu bħala punti ta' riferiment għall-membri tal-
INTOSAI fil-livell internazzjonali.

2. Bħala kap responsabbli għat-taqsima, ħdimt bis-saħħa sabiex il-Qorti tal-Awdituri 
Awstrijaka tadotta pożizzjoni iktar rigoruża fil-valutazzjoni tal-kontijiet tal-Gvern Federali u 
tajt bidu għal miżuri ġodda fil-qasam tal-awditi finanzjarji permezz tal-applikazzjoni tal-
istandards internazzjonali għall-awditjar (ISSAI u ISA). Dan kien jinvolvi, b'mod partikolari, 
l-introduzzjoni ta' verifiki tal-funzjoni għal sistemi partikolari ta' allokazzjoni baġitarja, bħal 
pereżempju proċessi ta' finanzjament jew l-allokazzjoni tal-persunal. Dawn il-verifiki tal-
funzjoni relatati mas-sistema, il-Qorti tal-Awdituri Awstrijaka rnexxielha tistabbilixxihom 
b'suċċess wara konsultazzjonijiet preċedenti mal-Istituzzjonijiet Supremi ta' Awditjar tal-
Isvizzera u tar-Renju Unit. Abbażi tar-riżultati tal-verifiki tal-funzjoni u tal-valutazzjoni tas-
sistema interna ta' awditjar fl-allokazzjoni baġitarja, id-dipartiment kompetenti għall-awditjar 
tat-taqsima tiegħi jwettaq kampjunar addizzjonali orjentat lejn ir-riskju għal dokumenti ta' 
sostenn, bil-għan li tintlaħaq assigurazzjoni raġonevoli, kif prevista skont ISSAI 1200, li r-
rapport finanzjarju annwali huwa ħieles minn dikjarazzjonijiet żbaljati sinifikanti.

3. Jiena pparteċipajt b'mod attiv bħala r-rappreżentant suprem għall-Qorti tal-Awdituri 
Awstrijaka fil-Grupp ta' Ħidma għall-ħatra ta' kumitat estern indipendenti għall-awditjar fil-
Mekkaniżmu Ewropew ta' Stabbiltà (MES), li kien ġie maħtur abbażi ta' inizjattiva mill-
Istituzzjoni Suprema ta' Awditjar tal-Ġermanja. Matul il-konsultazzjonijiet, il-Qorti tal-
Awdituri Awstrijaka b'suċċess wettqet xogħol ta' persważjoni fil-konfront ta' dawk li jieħdu d-
deċiżjonijiet fl-Awstrija, billi informathom b'mod aġġornat u għamlet sforz qawwi għall-
istabbiliment ta' mekkaniżmi adatti ta' awditjar finanzjajru pubbliku estern effettiv u 
indipendenti fit-Trattat tal-MES. Dawn l-inizjattivi kellhom suċċess sinifikanti, peress li ġie 
stabbilit kumitat estern indipendenti għall-awditjar magħmul minn ħames persuni (Bord tal-
Awdituri) fit-Trattat tal-MES. Dan jirrappreżenta kontribut sinifikanti għat-tisħiħ tal-
kontabilità u t-trasparenza rigward l-attivitajiet tal-MES.

Indipendenza

3. It-Trattat jistipula li l-Membri tal-Qorti tal-Awdituri għandhom ikunu 

"kompletament indipendenti" fil-qadi ta' dmirijiethom. Kieku inti kif tapplika dan l-
obbligu għad-dmirijiet futuri tiegħek?

Il-valur għoli mogħti lill-indipendenza tal-membri fil-Qorti tal-Awdituri jimmanifesta ruħu 
fil-fatt li dan huwa stabbilit kemm fit-Trattat dwar il-Funzjonament tal-Unjoni Ewropea 
(TFUE) (Artikolu 285 u Artikolu 286(1)) kif ukoll fid-Dikjarazzjoni ta' Lima dwar il-Linji 
Gwida dwar l-Istandards tal-Awditjar (adottata fid-Disa' Kungress tal-INTOSAI fl-1977), li 
ġiet żviluppata permezz tad-Dikjarazzjoni ta' Messiku fl-2007. Ir-regoli stabbiliti fil-Kodiċi ta' 
Mġiba, fil-Linji Gwida dwar l-Etika u fid-Dispożizzjonijiet ta' Implimentazzjoni tar-Regoli ta' 
Proċedura tal-Qorti tal-Awdituri jikkonkretizzaw ir-rekwiżiti għall-indipendenza, li jiena 
naqsam b'mod sħiħ u mingħajr l-ebda riżerva. B'hekk għandu jkun żgurat li l-fiduċja tal-
pubbliku fit-twettiq oġġettiv, indipendenti u professjonali tal-kompiti ta' awditjar mill-Qorti 
tal-Awdituri tkun ippreservata u promossa.

Fl-opinjoni tiegħi, l-idea ta' indipendenza totali tirrappreżenta prinċipju ċentrali għal awditjar 
pubbliku effettiv u effiċjenti, kif ukoll għall-kredibbilità u b'hekk l-aċċettazzjoni tiegħu mill-
pubbliku. Fl-esperjenza tiegħi ta' snin sħaħ fis-servizz tal-awditjar irnexxieli nikseb l-għarfien 
li l-indipendenza hija relatata b'mod dirett mal-integrità u l-imparzjalità tal-persuni 
kkonċernati u mal-evitar ta' kunflitti ta' interessi. Il-Membri tal-Qorti tal-Awdituri għandhom 
jaqdu funzjoni ta' mudell u mingħajr dubju għandhom ikunu konformi ma' dawn il-kriterji.

Il-prinċipji bażiċi elenkati dejjem segwejthom bl-ikbar persważjoni interna tiegħi fil-
funzjonijiet kollha li eżerċitajt fil-Qorti tal-Awdituri Awstrijaka – bħala awditur, kap tal-
awdituri, kap ta' dipartiment u, fl-aħħar, kap ta' taqsima – u dejjem imxejt fuqhom waqt il-
qadi tad-dmirijiet anke f'każ ta' kwistjonijiet mill-aktar sensittivi, bħal pereżempju l-ksur 
possibbli tal-iskemi ta' għajnuna u regoli tal-kompetizzjoni u każijiet fejnkien hemm suspett li 
kien gie kommess xi reat kriminali.

Jekk niġi elett membru tal-Qorti Ewropea tal-Awdituri, nikkonforma b'reqqa kbira mad-
dispożizzjonijiet relevanti dwar il-preservazzjoni tal-indipendenza – kif għamilt fil-prattika 
professjonali tiegħi li kelli sa issa – sabiex l-indipendenza tiegħi tkun żgurata mingħajr dubju. 
Dan japplika wkoll għall-każ fejn, f'relazzjoni ma' kompitu tal-awditjar li jaqa' taħt ir-
responsabbiltà tiegħi, ikun hemm ir-riskju ta' kunflitt tal-interessi mar-responsabbiltà li 
għandha tkun eżerċitata minni. Dan il-kompitu tal-awditjar – wara li ninnotifika minn qabel 
lill-President – ngħaddig lil Membru ieħor.

4. Inti ġejt mogħti kwittanza għal xogħol amministrattiv li kien eżerċitat minnek, f'każ li 
kienet prevista tali proċedura?

Jiena qatt ma eżerċitajt xogħol amministrattiv u fl-Awstrija lanqas mhija prevista proċedura 
ta' kwittanza formali għal persuni li jkunu qed jaqdu tali funzjonijiet amministrattivi.

5. Għandek xi ishma f'negozju jew xi investimenti ta' ekwità jew impenji oħrajn li 
jistgħu jkunu f'kunflitt mal-qadi tad-dmirijiet prospettivi tiegħek? Lest tiżvela lill-
President tal-Qorti u tippubblika l-interessi finanzjarji u l-impenji l-oħra kollha 
tiegħek? Jekk inti involut f'xi proċedimenti legali li għadhom għaddejjin, jekk jogħġbok 

tista' tagħti d-dettalji?

Skont l-Artikolu 126 tal-Kostituzzjoni Federali Awstrijaka, il-Membri tal-Qorti tal-Awdituri 
Awstrijaka huma pprojibiti milli jkunu involuti fit-tmexxija u l-amministrazzjoni ta' intrapriżi 
li huma soġġetti għal awditjar mill-Qorti tal-Awdituri, kif ukoll fit-tmexxija u l-
amministrazzjoni ta' kwalunkwe intrapriża oħra bi skop ta' qligħ.

Jiena m'għandi l-ebda sehem f'negozju, l-ebda investiment ta' ekwità jew impenji oħrajn li 
jistgħu jkunu ta' kunflitt mad-dmirijiet prospettivi tiegħi. F'konformità mal-Kodiċi ta' Mġiba 
għall-Membri tal-Qorti tal-Awdituri, hekk kif nieħu l-ħatra tiegħi se ninnotifika lill-President 
dwar l-interessi finanzjarji tiegħi u kwalunkwe impenn ieħor tiegħi sabiex jippubblikahom. 
Minbarra dan, jiena niddikjara li ma jiena involut f'ebda proċediment legali li għadu għaddej.

6. Inti lest li tirrinunzja kull kariga eletta jew kull funzjoni attiva b'responsabbiltajiet 
f'partit politiku wara l-ħatra tiegħek bħala Membru tal-Qorti Ewropea tal-Awdituri?

Jiena ma naqdi l-ebda kariga eletta u lanqas ma għandi funzjoni attiva b'responsabbiltà f'xi 
partit politiku. Hija xi ħaġa naturali għalija li ma naċċettax tali karigi waqt il-qadi tad-
dmirijiet prospettivi tiegħi bħala Membru tal-Qorti Ewropea tal-Awdituri.

7. Kif tittratta irregolarità gravi jew anki frodi u/jew każ ta' korruzzjoni li jinvolvu 
atturi fl-Istat Membru ta' oriġini tiegħek?

Id-Deċiżjoni Nru 97-2004 tal-Qorti tal-Awdituri titlob lill-Membri tagħha jikkooperaw mill-
qrib mal-Uffiċċju Ewropew Kontra l-Frodi (OLAF) fl-investigazzjonijiet tiegħu għall-ġlieda 
kontra l-frodi, il-korruzzjoni u attivitajiet illegali oħrajn li huma ta' ħsara għall-interess 
finanzjarju tal-Unjoni. Kwalunkwe suspett jew evidenza ta' każijiet possibbli ta' frodi, 
korruzzjoni jew attivitajiet illegali oħrajn li joħorġu waqt ix-xogħlijiet ta' awditjar għandhom 
jiġu nnotifikati immedjatament mill-Qorti Ewropea tal-Awdituri lill-OLAF. Dan huwa bbażat 
fuq id-dispożizzjoni tal-Artikolu 287(2) tat-TFUE, skont liema l-Qorti tal-Awdituri fil-qadi 
tad-dmirijiet tal-awditjar tagħha għandha tinnotifika b'mod partikolari dwar il-każijiet kollha 
ta' irregolarità. Dan jikkonċerna kemm id-dħul (pereżempju l-evitar ta' dazji u taxxi) kif ukoll 
in-nefqa (pereżempju l-abbuż minn skemi ta' għajnuna tal-UE).

Għall-preservazzjoni tal-fiduċja taċ-ċittadini Ewropej fil-funzjonament tal-istituzzjonijiet tal-
Unjoni Ewropea, fl-opinjoni tiegħi huwa essenzjali li partikolarment anke l-Membri tal-Qorti 
tal-Awdituri jikkontribwixxu għall-kxif immedjat tal-każijiet possibbli ta' frodi billi l-każijiet 
suspettużi li jkunu ġew magħrufin lilhom jgħadduhom immedjatament lill-OLAF, mingħajr 
kunsiderazzjoni għall-persuna jew is-sors. Il-prinċipji bażiċi tal-indipendenza u l-imparzjalità 
naturalment japplikaw mingħajr restrizzjonijiet anke għat-trattament ta' kwalunkwe 
irregolarità jew każ ta' frodi jew korruzzjoni possibbli ta' persuni mill-Istat Membru tiegħi.

Meta kien hemm suspett raġonevoli ta' irregolaritajiet waqt id-dmirijiet professjonali tiegħi 
fil-Qorti tal-Awdituri Awstrijaka, għamilt l-arranġamenti meħtieġa – meta kien hemm il-
bżonn anke kontra membri mit-tim ta' awdituri tiegħi stess – li anke wasslu għall-bidu ta' 
investigazzjonijiet dixxiplinari jew kriminali mill-awtoritajiet kompetenti. Barra minn hekk, 
f'sensiela ta' każijiet tal-awditjar immexxija minni jew li kont responsabbli għalihom, f'każ ta' 
suspetti ġustifikati ta' attivitajiet illegali, ħadt ħsieb li t-tim tal-prosekutur pubbliku inkarigat 

mill-investigazzjoni jkun innotifikat immedjatament u li jkollu disponibbli s-sejbiet tal-
awditjar relevanti. Dan seħħ pereżempju fil-każ ta' tranżazzjonijiet finanzjarji riskjużi, u telf li 
kien ikkawżat minħabba fihom, ta' kumpanija statali tat-trasport u b'konnessjoni mar-riskju ta' 
telf minħabba spekulazzjonijiet finanzjarji mill-belt kapitali ta' stat. Bl-istess mod tajt bidu 
wkoll għall-involviment immedjat tal-prosekutur pubbliku fil-każ ta' suspett ta' każ enormi ta' 
frodi u korruzzjoni fil-kuntest ta' intrapriża tal-enerġija fl-Istat Federali tiegħi stess, minħabba 
reati ovvji ta' arrikkiment li ġew identifikati u irregolaritajiet fl-għoti tal-kuntratti. Dan juri 
biċ-ċar li ma nagħmel l-ebda differenza fuq bażi reġjonali jew kriterji personali fil-
valutazzjoni ta' irregolaritajiet li jiġu ppreżentati u nittratta bl-istess mod il-każijiet kollha 
suspettużi.

Dan il-mod sempliċi u mingħajr kompromessi ta' mġiba, bħala Membru tal-Qorti Ewropea 
tal-Awdituri se napplikah ukoll f'każ ta' irregolaritajiet gravi u każijiet potenzjali ta' frodi 
u/jew korruzzjoni irrispettivament min-nazzjonalità tal-persuni kkonċernati u b'hekk ukoll 
f'każ tal-involviment ta' persuni mill-Istat Membru ta' oriġini tiegħi u – filwaqt li nirrispetta r-
rekwiżiti ta' kunfidenzjalità – infittex mingħajr dewmien l-involviment tal-OLAF.

Qadi ta' dmirijiet

8. Liema għandhom ikunu l-karatteristiċi l-iktar importanti tal-kultura ta' ġestjoni 
finanzjarja soda f'amministrazzjoni pubblika?

Minbarra l-affidabbiltà tal-kontijiet kif ukoll il-legalità u r-regolarità tan-nefqa tal-Unjoni 
Ewropea, il-ġestjoni finanzjarja soda u sussegwentement l-effettività u l-effiċjenza tal-politika 
tal-Unjoni Ewropea huma ta' importanza kbira.

Fit-twettiq tal-valutazzjoni ta' ġestjoni finanzjarja soda skont l-Artikolu 287(2) tat-TFUE u l-
Artikolu 30 tar-Regolament Finanazjarju applikabbli għall-baġit ġenerali tal-Unjoni 
(Regolament Finanzjarju), il-Qorti Ewropea tal-Awdituri għandha tevalwa jekk il-ġestjoni 
finanzjarja hijiex konformi mal-prinċipji bażiċi tal-ekonomija, effiċjenza u effikaċja. Dawn il-
prinċipji bażiċi tal-awditjar min-naħa l-oħra jirrappreżentaw istruzzjonijiet ta' ġestjoni għall-
istituzzjonijiet eżekuttivi, li skonthom dawn l-istituzzjonijiet għandhom jamministraw il-fondi 
tal-UE.

Skont l-esperjenza tiegħi fil-Qorti tal-Awdituri Awstrijaka waqt l-awditjar ta' korpi 
amministrattivi fil-livell federali u f'dak tal-Länder kif ukoll ta' intrapriżi pubbliċi, il-kultura 
ta' ġestjoni finanzjarja soda tirrikjedi mudelli tal-aħjar prattika u sistema ta' awditjar li 
tiffunzjona tajjeb.

Inħoss li l-konformità mal-kriterji essenzjali li ġejjin hija meħtieġa, sabiex il-fondi tal-UE ma 
jiġux allokati biss b'mod legali u regolari, iżda wkoll sabiex tintlaħaq l-ogħla effettività 
possibbli:

- qafas legali ċar għad-dmirijiet tal-amministrazzjoni kif ukoll regoli sempliċi u li 
jinftiehmu faċilment fir-rigward tal-ġestjoni finanzjarja u l-implimentazzjoni tal-
programmi;

- għanijiet ta' politika ċari, konkreti u bbażati fuq analiżi komprensibbli tal-ħtiġijiet;
- kompetenzi ċari għall-governanza bi struttura ta' organizzazzjoni trasparenti u riżorsi 

baġitarji u tal-persunal suffiċjenti;
-   definizzjoni tar-riżulati ppjanati u indikaturi affidabbli għall-kejl tal-prestazzjoni;
- mekkaniżmu trasparenti ta' responsabbiltà għall-użu ta' fondi finanzjarji pubbliċi, 

b'mod partikolari regoli u standards rikonoxxuti għall-kontabbiltà u r-rapportaġġ;
-    sistema interna ta' awditjar li tiffunzjona sabiex ikun garantit it-twettiq tal-proċeduri 

skont ir-regoli;
- kontrolli tal-effiċjenza ekonomika minn awdituri pubbliċi esterni, sabiex tkun 

ipprovduta informazzjoni relevanti, indipendenti u kemm jista' jkun oġġettiva dwar it-
twettiq tal-kompiti mill-istituzzjonijiet responsabbli abbażi tal-prinċipji bażiċi tal-
awditjar tal-ekonomija, l-effiċjenza u l-effettività lill-korpi akkreditati b'mod 
demokratiku (jiġifieri l-parlamenti) kif ukoll lill-pubbliku interessat.

Fil-kuntest imsemmi, il-Qorti Ewropea tal-Awdituri għandha partikolarment teżamina, jekk

- il-miżuri applikati għar-realizzazzjoni tal-għanijiet humiex adatti biex jintlaħqu l-miri 
u jekk il-fondi baġitarji previsti għal dawn humiex xierqa;

- l-istandards eżistenti fis-sens tal-konformità jippermettux implimentazzjoni effettiva 
tal-programm b'orjentazzjoni għolja lejn is-servizz u l-klijenti u jippromwovux 
provvista tas-servizz orjentata lejn l-għan;

- ir-responsabbiltà tal-kompiti, nefqa u finanzjament tal-korpi amministrattivi humiex 
irregolati kif xieraq, sabiex ikunu promossi s-sjieda u l-governanza t-tajba;

- ikunux ġew stabbiliti baġit u limitu ta' żmien raġonevoli, jekk ikunx hemm konformità 
magħhom u jekk l-implimentazzjoni tal-baġit hijiex trasparenti biżżejjed;

- il-grad tal-effiċjenza mill-fondi finanzjarji pubbliċi użati jkunx intlaħaq. Fl-istqarrija 
tar-riżultati miksuba m'għandhomx jiġu kkunsidrati biss miri ta' prestazzjoni fiż-żmien 
qasir, iżda partikolarment l-aspetti tas-sostenibbiltà. Ir-rappreżentazzjoni tal-output 
(dak li għandu jintlaħaq fil-kuntest tal-programm), tar-riżultati (tibdiliet ikkawżati 
immedjatament permezz tal-programm) u l-impatt (tibdiliet iktar fit-tul li huma dovuti 
għall-intervenzjoni mill-UE) bħala bażi jeħtieġu data relevanti u affidabbli;

- is-sistema ta' fatturazzjoni u s-sistemi ta' rapportaġġ humiex affidabbli, sabiextiġi 
vverifikata l-konformità tar-riżultati mal-għanijiet u l-indikaturi stabbiliti fil-pjan ta' 
ġestjoni;

- id-disinn tas-sistema interna ta' awditjar huwiex xieraq u jekk l-istrumenti ta' ġestjoni, 
kontroll u superviżjoni tas-sistema jiffunzjonawx b'mod effettiv.

Bħala Membru tal-Qorti Ewropea tal-Awdituri, se nagħti importanza kbira lil dawn ir-
rekwiżiti u l-konformità ma' tali rekwiżiti, bil-għan prevalenti li jintlaħaq l-aħjar użu possibbli 
tal-fondi pubbliċi sabiex ikun hemm tnaqqis fil-kostijiet u/jew żieda fil-benefiċċji fl-użu tal-
fondi pubbliċi. Dan huwa aktar u aktar sinifikanti peress li fil-preżent il-pressjoni finanzjarja 
fuq il-baġits tal-Unjoni Ewropea u l-Istati Membri tagħha qed iżżid il-ħtieġa li tkun żgurata l-
ġestjoni finanzjarja soda u l-orjentazzjoni lejn ir-riżultat fil-ġestjoni baġitarja tal-
amministrazzjonijiet pubbliċi.

9. Skont it-Trattat, il-Qorti għandha tassisti lill-Parlament fl-eżerċizzju tas-setgħat 
tiegħu ta' kontroll fuq l-implimentazzjoni tal-baġit. Kif tiddeskrivi dmirijietek rigward 
ir-rapportaġġ lill-Parlament Ewropew u, b'mod partikolari, lill-Kumitat għall-Kontroll 
tal-Baġit tiegħu?

Il-Parlament bħala awtorità ta' kwittanza u b'mod partikolari l-Kumitat għall-Kontroll tal-
Baġit jifformaw grupp destinatarju deċiżiv għar-rapporti mill-Qorti tal-Awdituri, peress li l-
Parlament fl-evalwazzjoni tal-ġestjoni baġitarja, għad-deċiżjoni dwar il-kwittanza u għall-
għoti tar-rakkomandazzjonijiet tiegħu jserraħ partikolarment fuq ir-rapporti tal-Qorti tal-
Awdituri. Għalhekk dawn ir-rapporti għandhom jikkonformaw b'mod sħiħ mar-rekwiżiti li 
huma inklużi fil-manwal dwar l-awditjar tal-prestazzjoni tal-Qorti tal-Awdituri, jiġifieri li 
jridu jkunu oġġettivi, kompleti, ċari, konvinċenti, relevanti, eżatti, kostruttivi u konċiżi.

Għas-superviżjoni tal-implimentazzjoni tal-baġit tal-UE u b'mod partikolari tal-proċedura ta' 
kwittanza, il-Parlament jeħtieġ stqarrijiet aġġornati u utilizzabbli dwar l-effiċjenza u l-
effettività tal-ġestjoni finanzjarja rigward il-fondi tal-UE. Dan jista' jintlaħaq permezz ta' 
kunsiderazzjoni iktar b'saħħitha tal-kwistjonijiet ta' prestazzjoni u effettività fil-kuntest tal-
awditjar għad-Dikjarazzjoni ta' Aċċertament. Barra minn hekk, ir-rapporti speċjali tal-Qorti 
tal-Awdituri jistgħu jqisu wkoll kombinazzjonijiet differenti ta' standards tal-awditjar (legalità 
u regolarità, ekonomija, effiċjenza u effettività) u waqt li jagħtu importanza iktar qawwija lil 
kwistjonijiet relatati mas-sistema. Fl-opinjoni tiegħi jkun ta' ġid partikolari għall-Membri tal-
Parlament, u b'mod partikolari għall-Kumitat għall-Kontroll tal-Baġit, jekk bħala prinċipju 
rakkomandazzjoni kostruttiva tkun marbuta ma' kull kritika sinifikanti mill-Qorti tal-
Awdituri; b'hekk tinkiseb perspettiva orjentata lejn ir-riżultati. Kieku naerta ruħi personalment 
mir-relevanza, il-kwalità u l-enfasi fuq ir-riżultati fix-xogħlijiet imwettqa mit-tim tal-awditjar 
immexxi minni fl-oqsma kollha li jaqgħu taħt ir-responsabbiltà prospettiva tiegħi u nagħmel 
sforz biex niżgura r-relevanza u l-koerenza tas-sejbiet u r-rakkomandazzjonijiet inklużi fir-
rapporti annwali u speċjali.

Bħala eżempju ta' awditu relevanti u ta' suċċess mill-prattika professjonali li kelli sa issa, fost 
l-oħrajn nista' nsemmi li permezz tar-rapport dwar il-valutazzjoni mmexxija minni dwar is-
superviżjoni tas-suq finanzjarju, kien ipprovdut għarfien importanti u rakkomandazzjonijiet 
utli għall-politiċi li jieħdu d-deċiżjonijiet. Ir-rapport li kien ippreżentat lill-Kunsill Nazzjonali 
Awstrijaku fuq perjodu ta' madwar għaxar xhur, kif ukoll is-sejbiet u r-rakkomandazzjonijiet 
inklużi fih, fl-aħħar mill-aħħar ġew ikkunsidrati b'mod sinifikanti waqt il-proċess għall-
preparazzjoni ta' leġiżlazzjoni għall-organizzazzjoni mill-ġdid tas-superviżjoni tas-suq 
finanzjarju fl-Awstrija.

Minbarra r-rapporti, li jifformaw il-qofol tax-xogħol tal-Qorti tal-Awdituri, inħoss li hemm 
possibbiltà oħra tal-appoġġ u l-konsultazzjoni tal-Parlament u l-Kumitat għall-Kontroll tal-
Baġit permezz tal-pubblikazzjoni ta' opinjonijiet fuq inizjattiva proprja dwar pjanijiet li 
jinsabu fid-diskussjoni jew abbozzi ta' rakkomandazzjonijiet leġiżlattivi kif ukoll it-tfassil ta' 
noti ta' informazzjoni u rapporti ġenerali dwar diversi żviluppi attwali. Influwenzat mill-
esperjenzi li kelli sa issa, ninsab konvint li s-suġġerimenti u l-interessi tal-Parlament u tal-
Kumitat għall-Kontroll tal-Baġit, bħala partijiet interessati importanti, meta jkun possibbli, 
għandhom jingħataw kunsiderazzjoni fit-tfassil tal-programm ta' ħidma tal-Qorti tal-Awdituri.

Fid-dmirijiet professjonali li kelli sa issa fil-Qorti tal-Awdituri Awstrijaka, kien wieħed mill-
kompiti ċentrali tiegħi li flimkien mal-president nieħu sehem fid-diskussjoni dwar ir-rapporti 
tal-Qorti tal-Awdituri fil-kumitati rispettivi tal-Parlament Awstrijak u nirrappreżenta 
personalment ir-rapporti fil-parlamenti reġjonali. Barra minn hekk, meta kien hemm il-ħtieġa, 
kelli nirrispondi jien stess il-mistoqsijiet tal-Membri tal-Parlament quddiem kumitati ta' 
inkjesta mwaqqfa speċifikament li kienu jittrattaw ir-rapporti tal-Qorti tal-Awdituri. Fil-

kuntest ta' din il-kooperazzjoni mill-qrib mal-istituzzjonijiet parlamentari rnexxieli nikseb 
tagħlim prezzjuż dwar ix-xogħol parlamentari kif ukoll insir naf aħjar l-interessi u r-rekwiżiti 
speċjali għall-kontroll parlamentari. Bħala utli ħafna u neċessarji għall-kooperazzjoni bejn il-
Qorti tal-Awdituri Awstrijaka u l-Parlament irriżultaw il-laqgħat u d-diskussjonijiet li seħħew 
fuq bażi regolari mad-deputati ta' kull kumitat parlamentari rispettiv li fih ġew ittrattati r-
rapporti tal-Qorti tal-Awdituri (Kumitat dwar il-Qorti tal-Awdituri). Hawnhekk setgħu jiġu 
kkunsidrati suġġerimenti u rekwiżiti tal-Membri Parlamentari fir-rigward ta' temi attwali dwar 
l-awditjar u l-forma tar-rapportaġġ. Dan it-tip tad-djalogu kostruttiv kieku nirrakkomandah 
ukoll bħala Membru prospettiv tal-Qorti Ewropea tal-Awdituri u nimplimentah meta jkun 
possibbli u barra minn hekk nagħmel dak kollu li jinsab fil-poter tiegħi biex nippromwovi u 
nappoġġa b'mod effettiv u sostenibbli l-kooperazzjoni mill-qrib bejn il-Qorti Ewropea tal-
Awdituri u l-Parlament u b'mod partikolari mal-Kumitat għall-Kontroll tal-Baġit.

10. Fl-opinjoni tiegħek fiex jikkonsisti l-valur miżjud tal-awditjar ta' prestazzjoni, u s-
sejbiet tiegħu kif għandhom jiġu inkorporati fil-proċedura ta' ġestjoni?

Matul il-proċedura ta' kwittanza fir-rigward tal-Kummissjoni Ewropea għas-sena 
baġitarja 2011, il-Parlament Ewropew f'April 2013 adotta l-fehma li verifiki ta' konformità 
għandhom ikunu supplimentati minn awditi ta' prestazzjoni li għandhom jivvalutaw l-
ekonomija, l-effiċjenza u l-effettività tal-istrumenti politiċi tal-Unjoni. Il-Kumitat għall-
Kontroll tal-Baġit ukoll ħa pożizzjoni simili fir-rapport tiegħu tat-8 ta' Jannar 2014 dwar ir-
rwol prospettiv tal-Qorti tal-Awdituri.

L-awditi mwettqa mill-Qorti Ewropea tal-Awdituri jiffokaw kemm fuq ir-regolarità kif ukoll 
fuq l-effettività. L-awditi finanzjarji u ta' konformità huma prinċipji importanti għall-
proċedura ta' kwittanza u b'mod partikolari għall-evalwazzjoni tal-mistoqsija jekk il-fondi tal-
UE jkunux intefqu b'mod legali u regolari. L-istqarrijiet dwar l-użu ekonomiku, effiċjenti u 
effettiv tal-fondi pubbliċi mill-banda l-oħra huma pprovduti mir-riżultati tal-awditi ta' 
prestazzjoni. Hawnhekk huwa importanti għalija biex minn naħa waħda dawk li jieħdu d-
deċiżjonijiet ikunu pprovduti b'informazzjoni mill-awditi dwar ir-riżultati miksuba mill-fondi 
tal-UE, u min-naħa l-oħra nwassal rakkomandazzjonijiet konkreti u fattibbli dwar kif dawn ir-
riżulatti jistgħu jiġu mtejba.

Bażikament għalija mhux se tkun kwistjoni ta' "jew waħda jew l-oħra" (jiġifieri awditi ta' 
prestazzjoni minflok awditi finanzjarji jew viċeversa), iżda iktar minn hekk se tkun importanti 
l-kwistjoni ta' ppeżar u ta' kombinazzjoni xierqa bil-għan li tissaħħaħ l-effettività ġenerali tal-
Qorti tal-Awdituri. Waqt l-awditi mwettqa mill-Qorti tal-Awdituri bil-għan li tfassal id-
Dikjarazzjoni ta' Aċċertament, fl-istess ħin jista' pereżempju jiġi investigat f'liema oqsma 
individwali hemm riskju ikbar rigward il-prestazzjoni u abbażi ta' dan isiru awditi ta' 
prestazzjoni ffukati. Mill-banda l-oħra, fl-awditi ta' prestazzjoni jistgħu jirriżultaw evidenzi 
importanti għal nuqqasijiet fir-rigward tal-legalità u regolarità, li għandhom jiġu investigati fi 
kwalunkwe każ jekk ikollhom materjalità adegwata. Minkejja d-differenzi kollha dan jixhed 
is-sinifikat ta' kooperazzjoni mill-qrib bejn iż-żewġ tipi ta' awditjar. Sa fejn nista' niġġudika 
minn barra, il-Qorti tal-Awdituri għandha tagħti iktar attenzjoni lit-twettiq ta' awditi ta' 
prestazzjoni.

Ir-riżorsi, li anke għall-Qorti tal-Awdituri huma limitati, iridu jintużaw b'mod effettiv. Fl-
opinjoni tiegħi għalhekk hemm il-ħtieġa li fl-ippjanar tal-awditjar jintgħażlu dawk l-oqsma li 

fihom ikun hemm ċans kbir (riskju kbir) ta' ġestjoni ineffiċjenti jew ineffettiva. Permezz ta' 
dan, l-orjentazzjoni lejn ir-riskju fl-awditjar għandha tkun imsaħħa, jiġifieri li r-riskji 
possibbli għall-ġestjoni finanzjarja soda jkunu evalwati iktar bis-saħħa. Kumparabbli ma' dan 
huma oqsma li mistennijin jiġġeneraw benefiċċji għoljin għall-korp awditjat u għall-baġits 
pubbliċi. L-awditi ta' prestazzjoni, permezz tal-enfasi tagħhom fuq oqsma ta' riskju u temi li 
huma ta' interess kbir għall-partijiet interessati, joffru opportunijiet kbar ta' valur miżjud.

L-awditi ta' prestazzjoni jiġġeneraw benefiċċji multipli: (i) il-korpi awditjati se tinġibdilhom 
l-attenzjoni dwar il-possibbiltà ta' dħul u ffrankar, dwar titjib kwantitattiv u kwalitattiv kif 
ukoll dwar żvantaġġi li jistgħu jiġu evitati u vantaġġi li jistgħu jiġu mwettqa, (ii) il-Parlament 
u l-Kumitat għall-Kontroll tal-Baġit, permezz ta' fatti pproċessati b'mod tajjeb u 
rakkomandazzjonijiet konvinċenti, jkunu pprovduti b'bażijiet għat-teħid tad-deċiżjonijiet u 
alternattivi ta' ġestjoni siewja għall-applikazzjoni u l-użu ottimali tal-fondi pubbliċi, (iii) il-
pubbliku jirċievi informazzjoni trasparenti dwar l-applikazzjoni u l-użu tal-fondi pubbliċi. L--
awditjar imwettaq mill-Qorti tal-Awdituri għandu effett preventiv, billi jipprevjeni l-ħela u l-
ġestjoni ħażina u jikkontribwixxi wkoll għall-evitar tal-korruzzjoni.

Fl-għażla tat-tema ta' awditi ta' prestazzjoni għandhom ikunu inkorporati analiżijiet tal-
ispejjeż u l-benefiċċji kif ukoll analiżijiet dwar il-problemi u r-riskju. Primarjament 
għandhom jiġu kkunsidrati r-relevanza għall-ġestjoni finanzjarja (impatt finanzjarji fuq il-
baġit tal-UE, iffrankar ta' spejjeż, żieda fl-effiċjenza), il-potenzjali tar-riskju, il-firxa ta' 
potenzjali possibbli tat-titjib, avvenimenti attwali, parametri ekonomiċi, l-interess pubbliku u 
l-effett preventiv. L-għan għandu jkun li fir-rapporti tal-Qorti tal-Awdituri jkunu fformulati 
dikjarazzjonijiet u rakkomandazzjonijiet profondi għat-titjib tal-prestazzjoni u l-effittività, li 
tinħoloq it-trasparenza u li jkun promoss l-obbligu tar-responsabbiltà. Bħala konsegwenza 
oħra għandha titkejjel l-effettività tal-ġestjoni tal-awditjar mill-Qorti tal-Awdituri fl-
implimentazzjoni tar-rakkomandazzjonijiet sottomessi fil-kuntest ta' awditi ta' segwitu. 
B'hekk tista' ssaħħaħ l-effettività tagħha stess.

Matul iż-żmien tiegħi fil-Qorti tal-Awdituri Awstrijaka, kont involut fit-tipi kollha ta' 
awditjar. Bħala kap ta' taqsima, kont involut b'mod konsiderevoli fit-titjib tas-sistema tal-
kontroll finanzjajru b'relazzjoni mal-awditjar tal-kontijiet tal-Gvern Federali u t-tfassil tal-
kontijiet tal-Gvern. Waqt din il-fażi kien hemm ukoll il-bidla fis-sistema ta' awditjar tal-Gvern 
Federali minn sistema ta' kontabbiltà b'kolonna waħda ta' entrati (single-entry) għall-metodu 
ta' kontabbiltà b'kontroentrati (double-entry) u dan kienjikkoinċidi mal-awditjar tal-bilanċ tal-
ftuħ tar-Repubblika tal-Awstrija.

Id-dmirijiet tal-awditjar tiegħi fil-Qorti tal-Awdituri Awstrijaka kienu jiffukaw fuq l-awditi ta' 
prestazzjoni. Dawn kienu jikkonċernaw kważi l-oqsma kollha tal-amministrazzjoni federali u 
dik tal-awtoritajiet reġjonali u lokali, bħal pereżempju r-riċerka, l-agrikoltura, is-suq tax-
xogħol, in-nefqa pubblika, proprjetajiet immobbli, kwistjonijiet dwar it-trasport, l-enerġija u l-
ġestjoni finanzjarja. Minbarra dan kont attiv ukoll – fil-biċċa l-kbira fil-funzjoni ta' kap – fl-
awditjar tal-ġestjoni finanzjarja ta' intrapriżi ekonomiċi kbar u sinifikanti, bħall-Bank 
Nazzjonali tal-Awstrija, il-Kumpanija Federali Awstrijaka tal-Ferrovija, il-Kumpanija 
Awstrijaka għall-Industrija tal-Elettriku, il-Kumpanija għall-Finanzjament tal-Awtostradi u 
Toroq Veloċi (ASFINAG) u l-Korporazzjoni Awstrijaka tax-Xandir. L-awditi ma wasslux 
biss għal metodu ta' proċedura iktar effiċjenti u ekonomiku fl-istituzzjonijiet ivvalutati, iżda 
minbarra dan wettqu wkoll iffrankar ta' miljuni ta' flus. L-għarfien u l-esperjenzi li rnexxieli 

nikseb f'dawn il-pożizzjonijiet inkun nista' nagħmel użu tajjeb minnhom fil-funzjoni 
prospettiva tiegħi għaż-żieda tal-effiċjenza u l-effettività tal-finanzi pubbliċi għall-benessri 
taċ-ċittadini tal-UE u permezz ta' dan noħloq valur miżjud sinifikanti għall-baġits pubbliċi.

11. Kif tista' titjieb il-kooperazzjoni bejn il-Qorti tal-Awdituri, l-istituzzjonijiet 
nazzjonali tal-awditjar u l-Parlament Ewropew (il-Kumitat għall-Kontroll tal-Baġit) 
rigward l-awditjar tal-baġit tal-UE?

L-użu regolari u ekonomiku tal-fondi tal-UE huwa fl-interess tal-Unjoni Ewropea daqskemm 
hu fl-interess tal-Istati Membri tagħha. Iktar minn 80 % tal-fondi baġitarji tal-UE huma 
soġġetti għall-ġestjoni konġunta tal-fondi, u għalhekk kemm il-Kummissjoni kif ukoll l-Istati 
Membri huma responsabbli għall-implimentazzjoni regolari tal-baġit. Konsegwentement, il-
Qorti tal-Awdituri u l-istituzzjonijiet esterni nazzjonali tal-awditjar huma sħab fil-kontroll 
estern tal-fondi użati.

L-awditi mwettqa mill-awtoritajiet nazzjonali ta' awditjar fil-qasam tal-fondi tal-UE 
għandhom importanza konsiderevoli wkoll għax il-kxif bikri u l-eliminazzjoni rapida ta' 
kwalunkwe difett jipprevjenu korrezzjonijiet finanzjarji mill-Kummissjoni. Barra minn hekk 
l-awtoritajiet nazzjonali ta' awditjar, fir-rwol tagħhom bħala esperti nazzjonali, jistgħu jagħtu 
kontribut prezzjuż għall-kwalità tas-sistemi nazzjonali tal-amministrazzjoni u l-kontroll 
partikolarment permezz ta' awditi sistematiċi tal-organizzazzjoni tal-istruttura u l-
operazzjonijiet tagħhom. Madankollu dan jeħtieġ sensibilizzazzjoni ikbar għall-
partikolaritajiet fl-amministrazzjoni tal-fondi tal-UE u integrazzjoni iktar qawwija ta' 
kwistjonijiet relatati mal-UE fl-ippjanar u l-attivitajiet tal-awditjar tal-awtoritajiet nazzjonali 
ta' awditjar.

Għat-titjib tal-kooperazzjoni bejn il-Qorti Ewropea tal-Awdituri, l-awtoritajiet nazzjonali ta' 
awditjar u l-Parlament jistgħu jiġu kkunsidrati l-aspetti li ġejjin:

- koordinazzjoni tar-riżorsi u koordinazzjoni iktar b'saħħitha tal-attivitajiet tal-awditjar 
tal-Qorti tal-Awdituri u tal-awtoritajiet nazzjonali ta' awditjar għall-evalwazzjoni tan-
nefqa u l-prestazzjoni tal-baġit tal-UE, sabiex ikun evitat xogħol doppju fl-awditjar, u 
b'hekk ikun hemm effettività ogħla f'kull livell ta' awditjar;

- l-iskambju ta' data tal-awditjar u l-kontrolli kif ukoll informazzjoni dwar l-awditjar 
bejn il-Qorti tal-Awdituri u l-awtoritajiet nazzjonali ta' awditjar fil-kuntest tal-
possibbiltajiet legali;

- l-awtoritajiet nazzjonali ta' awditjar fl-Istati Membri jistgħu jivverifikaw b'mod iktar 
qawwi l-użu tal-fondi tal-UE, fil-kuntest tal-awditjar konġunt tal-prestazzjoni u l-
effettività min-naħa tagħhom stess, mingħajr is-sehem tal-Qorti tal-Awdituri jew 
f'kooperazzjoni magħha;

- il-Qorti tal-Awdituri u l-awtoritajiet nazzjonali ta' awditjar għandhom jaħdmu għal 
simplifikazzjoni xierqa tar-regoli għall-ġestjoni finanzjarja tal-fondi tal-UE kif ukoll 
għall-proporzjonalità tal-kostijiet ta' kontrolli tal-amministrazzjoni interna dwar il-
fondi tal-UE użati jew dwar il-benefiċċji li jirriżultaw minnhom;

- il-Qorti tal-Awdituri tista' tibni b'mod iktar qawwi fuq sejbiet mill-awditjar ta' 
awtoritajiet nazzjonali ta' awditjar u b'hekk twettaq inqas verifiki profondi diretti, 
filwaqt li qabel dan għandha tkun iċċarata b'mod vinkolanti l-kwistjoni ta' standards u 
prinċipji bażiċi uniformi tal-awditjar. Dawn ir-riżultati jistgħu jiġu inkorporati b'mod 

utli fil-proċedura ta' kwittanza tal-Parlament;
- l-infurzar ta' skambju sistematizzat tal-għarfien u l-esperjenzi: il-Kumitat ta' Kuntatt 

għall-Presidenti mill-Qorti Ewropea tal-Awdituri u l-awtoritajiet nazzjonali ta' 
awditjar, permezz tal-Gruppi ta' Ħidma u l-inizjattivi tiegħu, joffri l-possibbiltajiet 
ideali għall-iskambju u l-istabbiliment ta' metodi u standards siewja għall-attivitajiet 
tal-awditjar.

Kooperazzjoni bbażata fuq il-fiduċja u s-sħubija bejn il-Qorti tal-Awdituri u l-awtoritajiet 
nazzjonali ta' awditjar tal-Istati individwali, filwaqt li tirrispetta l-indipendenza tagħha, 
tippromwovi kontroll komprensiv, neċessarju u effiċjenti.

Fl-opinjoni tiegħi l-ippjanar u l-koordinazzjoni tal-awditjar bejn il-Qorti Ewropea tal-
Awdituri u l-awtoritajiet nazzjonali ta' awditjar, b'mod partikolari fir-rigward tal-
ispeċifikazzjoni tas-suġġetti u oqsma ta' awditjar, jidher li għandhom lok għal titjib u f'termini 
tal-użu effiċjenti tar-riżorsi jidher li huma awspikabbli. Barra minn hekk, ikun utli l-iskambju 
iktar qawwi dwar kwistjonijiet relevanti għad-deċiżjonijiet u l-gwida, bħal pereżempju dwar 
il-funzjonament u l-kwalità tas-sistemi ta' superviżjoni u kontroll għall-amministrazzjoni 
interna rigward il-fondi tal-UE kif ukoll dwar l-oriġini, frekwenza, tip u effetti finanzjarji ta' 
żbalji identifikati marbutin ma' rakkomandazzjonijiet. L-għarfien miksub permezz ta' dan 
jista' jżid il-kwalità tar-rapporti ppreżentati lill-Parlament u jġib miegħu effetti siewja għall-
proċedura ta' kwittanza.

Il-Qorti tal-Awdituri Awstrijaka sa issa kkooperat, fost l-oħrajn, b'mod effettiv mal-Qorti 
Ewropea tal-Awdituri, meta b'mod regolari din għamlet użu mid-dritt mogħti lilha permezz 
tal-Artikolu 287(3) tat-TFUE biex ikollha sehem fl-awditjar tal-Qorti Ewropea tal-Awdituri 
fl-Awstrija. Jiena nħoss li dan it-tip ta' kooperazzjoni huwa vantaġġuż peress li l-awtoritajiet 
nazzjonali ta' awditjar ikunu l-ewwel li jiġbru informazzjoni dwar l-attività tal-awditjar tal-
Qorti Ewropea tal-Awdituri, waqt dan jiksbu punti ta' tluq li jiffukaw fuqhom fl-awditjar bl-
inizjattiva tagħhom stess fir-rigward tal-ġestjoni finanzjarja bil-fondi tal-UE, jiksbu għarfien 
dwar il-mod ta' ħidma tal-Qorti Ewropea tal-Awdituri kif ukoll jikkoordinaw bejn it-tim ta' 
awdituri tal-Qorti Ewropea tal-Awdituri u l-korpi nazzjonali.

Meta kelli r-responsabbiltà ta' Kap tat-Taqsima għall-Finanzi tal-UE fil-Qorti tal-Awdituri 
Awstrijaka, l-għan kontinwu tiegħi kien li niżviluppa awditi prijoritarji indipendenti permezz 
tal-għarfien u indikazzjonijiet li nkun ksibt waqt il-parteċipazzjoni fl-awditjar tal-Qorti 
Ewropea tal-Awdituri. Dan seħħ b'suċċess pereżempju fil-qasam tal-Fondi Agrikoli fl-
awditjar tal-ġestjoni finanzjarja tal-"Programm LEADER 2007-2013", il-"Miżuri 
Agroambjentali ÖPUL 2007" u l-"Korrezzjonijiet finanzjarji fil-qasam tal-agrikoltura".

Mir-riforma fir-Regolament Finanzjarju tal-UE u l-miżuri ġodda għall-governanza ekonomika 
u fiskali fl-Unjoni Ewropea (bħal pereżempju l-pakketti ta' miżuri tas-"Six-Pack" u tat-"Two-
Pack") tinħoloq sensiela ta' sfidi ġodda għall-istituzzjonijiet tal-kontroll pubbliku estern tal-
finanzi (il-Qorti Ewropea tal-Awdituri, l-awtoritajiet nazzjonali ta' awditjar tal-Istati Membri) 
bħala riżultat tal-kriżi ekonomika u finanzjarja. Il-mekkaniżmu superviżorju uniku, li għandu 
jiżgura s-superviżjoni tal-istituzzjonijiet ta' kreditu fiż-żona tal-euro, u s-sorveljanza 
finanzjarja u politika fil-kuntest tas-Semestru Ewropew huma eżempji ta' każijiet li fihom hija 
meħtieġa kooperazzjoni iktar b'saħħitha bejn l-awtoritajiet ta' awditjar, sabiex il-Parlamenti u 
ċ-ċittadini tal-UE jkunu pprovduti bi stampa sħiħa tal-awditjar dwar il-provvista tas-servizzi. 

Għalhekk nemmen li huwa meħtieġ approċċ ikkoordinat bejn il-Qrati tal-Awdituri kollha 
kkonċernati, sabiex ir-riorganizzazzjoni prospettiva fl-arkitettura ekonomika, fiskali u 
baġitarja fl-istess waqt tkun megħjuna minn arkitettura adegwata ta' kontroll. Sabiex tinkiseb 
l-aqwa għajnuna possibbli mill-Parlament fis-superviżjoni tal-implimentazzjoni tal-baġit tal-
UE għandha tingħata iktar importanza lil djalogu kostruttiv u l-iskambju tal-fehmiet bejn il-
Qorti Ewropea tal-Awdituri u l-Parlament jew il-Kumitat għall-Kontroll tal-Baġit, abbażi tal-
kuntratt ta' Lisbona.

Kwistjonijiet varji

Inti lest tirtira l-applikazzjoni tiegħek f'każ li l-Parlament jopponi l-ħatra tiegħek bħala 
membru tal-Qorti tal-Awdituri?

Fl-opinjoni tiegħi kooperazzjoni kostruttiva bejn il-Qorti tal-Awdituri b'mod ġenerali u 
miegħi b'mod partikolari kif ukoll bejn il-Parlament u l-Kumitat għall-Kontroll tal-Baġit 
teħtieġ bażi ta' fiduċja. F'dak li jiena għedt qabel ipprovajt infisser li huwa għan personali 
tiegħu li bħala Membru prospettiv tal-Qorti tal-Awdituri ninkorpora l-esperjenza ta' snin sħaħ 
li ġbart sa issa fl-awditjar u li f'kooperazzjoni mill-qrib mal-Parlament u b'mod partikolari 
mal-Kumitat għall-Kontroll tal-Baġit nikkontribwixxi għat-titjib fil-ġestjoni finanzjarja tal-UE 
u l-implimentazzjoni tal-baġit.

Jekk ma jirnexxilix nikkonvinċi lill-Parlament dwar il-kompetenza professjonali u umana 
tiegħi kif ukoll dwar l-indipendenza, l-imparzjalità u l-integrità tiegħi, ir-relazzjoni ta' fiduċja 
se tkun imfixkla u l-kollaborazzjoni produttiva anke bejn iż-żewġ istituzzjonijiet tkun 
imxekkla. Peress li l-indipendenza u l-professjonalità tal-Membri tal-Qorti tal-Awdituri 
jirrappreżentaw pedamenti essenzjali għall-qadi b'suċċess tad-dmirijiet għall-benessri tal-
Unjoni, ikolli nieħu vot negattiv min-naħa tal-Parlament bħala l-opportunità biex nirtira l-
kandidatura tiegħi.

